Terugvoering
Verslag op die Beplanningsvraelys.

Liewe Gemeente,

Baie dankie aan die 31 lidmate wat deelgeneem het aan ons refleksie- en
beplanningsvraelys. Dankie vir julle tyd, eerlikheid, bemoediging en voorstelle. Ons
waardeer dit opreg.

Onsis 'n groot gemeente met drie unieke kampusse: Da Gama, Kompleks en
Paradysstrand. Dit beteken ons het 'n besondere verskeidenheid mense, gawes,
bedieninge en geleenthede. Dit beteken ook dat ons nie altyd almal se behoeftes en

belewenisse maklik kan raaksien nie.

Juis daarom is dit vir ons belangrik om gereeld te luister.

Wat sé die terugvoer vir ons?

Die resultate is oorwegend baie positief en wys dat daar 'n sterk waardering is vir die
geestelike rigting en bediening van ons gemeente.

Wat ons geévalueer het Gemiddelde
Jaartema en kwartaalreekse 4,61/5
Eredienste 4,48/5
Huidige bedieninge 4,00/5
Lidmate se betrokkenheid 3,90/5
Gemeenskapsbetrokkenheid 3,74/5
Verstaan van lidmate se behoeftes 3,61/5

Ons is besonder dankbaar vir die positiewe terugvoer oor ons eredienste, prediking,
jaartemas en groeigroepmateriaal. Dit bevestig dat ons saam op 'n betekenisvolle
geestelike reis is.

Wat wil ons verder versterk?
Uit julle voorstelle het vyf belangrike fokusareas na vore gekom:

1. Pastoraat en versorging — om mense nog beter raak te sien en by te staan.

2. Gebed en geestelike verdieping — om saam dieper in ons verhouding met God
te groei.

3. Groeigroepe en dissipelskap — om meer mense aan betekenisvolle
geloofsverhoudings te verbind.

4. Prediking en eredienste — om voort te bou op dit wat reeds goed werk.

5. Seniors - om doelbewus ruimtes te skep vir ons ouer lidmate.



Ons hoor ook die behoefte aan groter betrokkenheid van kinders, jongmense, gesinne
en nuwe intrekkers, asook voortgesette uitreik na ons gemeenskap.

'n Groot gemeente met 'n persoonlike hart

Een van die belangrikste uitdagings van 'n makrogemeente is om seker te maak dat
mense nie net deel van 'n groot skare is nie, maar ook deel voel van 'n geloofsfamilie.

Ons wil graag 'n gemeente wees waar daar ruimte is vir almal: waar mense kan aanbid,
behoort, groei, dien en versorg word.

Ons het nie noodwendig meer programme nodig nie. Ons wil eerder die regte dinge
doen, bestaande bedieninge versterk en meer mense help om hul plek en roeping in die

gemeente te ontdek.

Ons drie kampusse het elkeen 'n eie karakter, maar ons deel een geloof, een roeping en
een toekoms.

Waarom het ons name gevra?

Ons het gekies om die terugvoer nie anoniem te hanteer nie, omdat ons 'n kultuur wil
bou waarin ons nie net oor mekaar praat nie, maar ook met mekaar kan praat.

Ons wil ruimte skep vir eerlike gesprekke, beter begrip en sinvolle opvolg. Dit was nooit
bedoel om kritiek te ontmoedig nie, maar om verhoudings en vertroue te versterk.

Waarheen nou?

Ons gebruik hierdie terugvoer om ons beplanning vir 2027 en die volgende paar jaar
verder te verfyn.

Ons wil voortbou op dit wat goed gaan, aandag gee aan dit wat versterk kan word en
saam onderskei waar die Here ons verder lei.

Ons het baie om voor dankbaar te wees, maar ook baie om op voort te bou. En ons het
nog soveel geleenthede om saam 'n verskil te maak.

Baie dankie dat julle deel is van hierdie geloofsgemeenskap. Dankie vir elkeen wat
aanbid, bid, dien, gee, lei, versorg en op talle maniere help om ons gemeente te wees.

Met dankbaarheid,
Namens die Leraarsspan

Joe Janse van Rensburg



